
Igl mumaint tgi 
fò «PING»
da Catrina Waldegg

Az savez anc regorder alla situaziun tgi eras ainten 

gelateria e stavas davant la vitrina da glatsch… tot 

chellas calours, tot chels gosts… da banana, fraias e 

vaniglia ad amarena, pistacia e tiramisù… Ins stat 

lò, davant tot chellas sorts e na so simplamaintg 

betg sa decider. Igl pi gugent ins pigliess da tot en 

zichel, ma chegl n’è igl ple betg pussebel. L’otra 

varianta è da piglier navot e sorteir, ma la fegn fina-

la sa resultigl igl ple an en «ene, mene, mu…» ed 

uscheia ins surlascha la soluziun ad ensatge oter.

Ma deplorablamaintg na vo chegl betg adegna. 

Situaziuns sumigliaintas noua tgi la tscherna è 

gronda, noua tgi gist chella tscherna è igl pro-

blem. P.ex. angal gio tar la compra d’en auto. I dat 

schi bleras differentas marcas, schi blers differents 

exemplars, schi blers models. Scu ins dess angal 

cattar ena decisiun? Far ena glista pro/contra? Cun 

tge criteris? Calour, furma, siertad, spertezza, PS, 

otezza, igl interiour, l’ecologitad, quant sprit beva 

chest auto,… La persunga tgi less vender igl auto 

s’accorscha spert tge tg’ella sto deir per persvader, 

sen tge tg’igl cumprader metta daple peisa. E siva è 

cò er anc la dumonda da raschunevladad. Quantas 

gedas ins compra ensatge angal perchegl tg’igl vei 

or pi «fancy»?!

Ma tge è cun chellas decisiuns tgi on ena muntada 

pi gronda? Chellas sainza termin da restituziun e 

tg’ins na so betg deir: «Pruar en’eda, schi na fun-

cziuna betg saia gio anc adegna midar.» Tar me è 

chegl la decisiun da studi. A me ègl gio nia detg ple 

tgi en’eda: «Ia er adegna anvilgious/a perchegl tgi 

tot pareva d’esser uscheia simpel per te, ma ossa 

veia tg’igl so er esser en avantatg da betg esser 

bung an tscherts roms. Aglmanc  saia deir uscheia 

cleramaintg tg’ia niro mai a far ensatge tgi includa 

matematica ni chemia ni… Ossa stunga mal per tè, 

te tgi na sast betg simplamaintg excluder.» E chegl 

è igl mies impedimaint. Ia va uschei’ena gronda 

tscherna, schi bleras pussebladads e na sa prest betg 

excluder. Mias glistas pro/contra èn schi lungas, 

ma am portan nign resultad. Igls criteris èn uscheia 

tg’els sa cunterdeian gio prest puspe. Er ia va con-

sulto experts per am dar cunsegls, ma er igls ezs 

n’eran betg paregna. Damaias na sunga anc ade-

gna betg ma decideida per en studi e spetg sen igl 

mument tg’igl fò «PING». Ed ia va da m’accorscher 

pertge tgi vign adegna detg: «Wer die Wahl hat, 

hat die Qual.» Igl è veir, igl mies impedimaint è la 

tscherna!

Catrina Waldegg (19) da Savognin ha decidì suenter la 
matura da betg cuntinuar directamain cun il studi, mabain 
da far durant in onn insatge auter. Ma betg tut ha adina 
funcziunà sco giavischà. Uschia è ella stada en Frantscha ed 
enavos, en Irlanda e puspè anavos a Savognin per ponderar 
tge studegiar. 

